
АННОТАЦИЯ 

Тошкент Марказий Осиёнинг ижтимоий-иқтисодий, маданий-маънавий тараққиётида 
алоҳида ўрин эгаллаб, кўп асрлик тарихий-тадрижий ривожланиши жараёнларига салмоқли 
ҳисса қўшиб келган. Бу жойда қадимги манзилгоҳлар харобалари, хусусан, ўрта асрларга оид 
меъморий обидалар ҳамда Тошкент шаҳрининг ўзида ва атрофида сақланиб қолган кўплаб 
тарихий, археологик ва маданий ёдгорликлар мавжуд. Мақолада Тошкент ўрта асрларда 
Марказий Осиё халқлари тарихида, иқтисодий, сиёсий ва маданий ҳаётида муҳим ўрин 
тутиб, Буюк Ипак йўлининг ҳам аҳамиятга молик шаҳарларидан бири бўлганлиги ёритилган.  

Калит сўзлар: Қанғ, Шош, Илоқ, Тошкент, Бухоро, Темурийлар, Шайбонийлар, 
Юнусхон, Султон Маҳмудхон, Абдуллахон, Суюнчхожахон, Барақхон, Кўкалдош, этнос, 
воҳа. 

 
Шахрух Раупович Абдурасилов, 

научный сотрудник кафедры “История  
Узбекистан” Национальный университет Узбекистана 

sh.abdurasil@mail.ru 
 

СОЦИАЛЬНО-ПОЛИТИЧЕСКАЯ И ЭТНИЧЕСКАЯ ИСТОРИЯ ТАШКЕНТА 
В СРЕДНИЕ ВЕКА 

АННОТАЦИЯ 
Ташкент занимает особое место в социально-экономическом, культурном и духовном 

развитии Центральной Азии и внес значительный вклад в многовековые исторические и 
эволюционные процессы развития. В этом месте находятся руины поселений древних 
Кенгуру, в частности архитектурные памятники, построенные в Ташкенте в Средние века, а 
также многие исторические, археологические и культурные памятники, сохранившиеся в 
городе Ташкенте и его окрестностях. В статье говорится, что Ташкент - один из важных 
городов Великого Шелкового пути, занимающий важное место в истории, экономической, 
политической и культурной жизни народов Центральной Азии в Средние века. 

SOCIAL-POLITICAL AND ETHNIC HISTORY OF TASHKENT IN THE MIDDLE AGES 
 

ABSTRACT 
Tashkent occupies a special place in the socio-economic, cultural and spiritual development 

of Central Asia and has made a significant contribution to the centuries-old historical and 
evolutionary processes of development. In this place there are ruins of ancient Kangaroo 
settlements, in particular architectural monuments built in Tashkent in the Middle Ages, as well as 
many historical, archaeological and cultural monuments preserved in the city of Tashkent and its 
surroundings. The article says that Tashkent is one of the important cities of the Great Silk Road, 
which occupies an important place in the history, economic, political and cultural life of the peoples 
of Central Asia in the Middle Ages. 

Index Terms: Kanka, Shash, Ilak, Tashkent, Bukhara, Temuridov, Sheibanidov, 
Yunuskhan, Sultan Mahmudkhan, Abdullahan, Suyunchodjahan, Barakhan, Kukaldash, Ethnos, 
Oasis. 

 
1.Долзарблиги: 
Халқаро карвон савдоси ривожига кенг йўл ва қулай имкониятлар очган Буюк ипак 

йўлининг минтақа ҳудудлари бўйлаб ўтиши, шунингдек, Тошкент ҳам унинг муҳим 
чорраҳаларида жойлашганлиги ва кўплаб эллар билан туташганлиги бу шаҳарнинг ҳар 
томонлама юксалиб, савдо-сотиқ ва ҳунармандчиликнинг йирик марказларидан бири 
сифатидаги мавқеига ижобий туртки берганлиги жаҳон тарихидаги мавқеини белгилайди. 
Шу тарзда Тошкентнинг очиқ дунёга кенг юз тутиши, шарқу ғарб, шимолу жанубий 
ҳудудлари билан яқиндан борди-келди қилиши, савдо-сотиқ, мол-товар алмашиниши 
жараёнларида фаол иштирок этиши, бундан узлуксиз фойда, манфаат топиши унинг 
шуҳратига-шуҳрат қўшиб, ҳар тарафлама равнақ топиб бориши халқаро муносабатларга 
самарали таъсир кўрсатган.  

Тошкент ҳамма замонларда ҳам минтақа ҳаётида, унинг ижтимоий-иқтисодий, 
маданий-маънавий тараққиётида алоҳида ўрин эгаллаган. “Тарихга назар солсак, Буюк ипак 
йўлининг чорраҳасида жойлашган она заминимиз азалдан юксак цивилизация ва маданият 
ўчоқларидан бири бўлганини кўрамиз. Халқимизнинг бой илмий-маданий мероси, тошга 
муҳрланган қадимий ёзувлар, бебаҳо меъморий обидалар, нодир қўлёзмалар, турли осори 
атиқалар давлатчилик тарихимизнинг уч минг йиллик теран илдизларидан далолат беради” 
[1]. Шу сабабдан ҳам, Тошкент тарихи, воҳа ҳаётига оид манбаларни ўрганиш, илмий таҳлил 
қилиш, унинг ҳозирги кунда ҳам ўз мавқеини йўқотмаганини илмий жиҳатдан асосланган 
ҳолда кўрсатиб бериш долзарб вазифалардан саналади. 

2.Методлар ва ўрганилганлик даражаси: 
Мақола умум қабул қилинган тарихий методлар: тарихийлик, манбавий, қиёсий-

мантиқий таҳлил, кетма-кетлик, холислик, тизимлаштириш ҳамда фанлараро ёндашувлар 
асосида ёритилган. 

Мавзуни ўрганилганлик масаласида таъкидлаш жоизки, мавзуга бевосита ёки қисман 
алоқадор бўлган тадқиқотларни асосан қуйидагича тақсимлаш мумкин: Тошкент тарихига 
оид адабиётлар; археологик манбалар; ёзма манбалар; топонимларга оид тадқиқотлар; 
диншунослик ва этнологияга оид адабиётлар. Хусусан, Тошентнинг XVI асрдаги сиёсий 

тарихига оид маълумотлар Заҳириддин Муҳаммад Бобурнинг “Бобурнома”, Мирза 
Муҳаммад Ҳайдарнинг “Тарихи Рашидий”, Ҳофиз Таниш Ал-Бухорийнинг Абдулланома 
(Шарафномаи шоҳий), Рузбехон Исфаҳонийнинг “Меҳмонномаи Бухоро” асарларида 
ёритилган. Шунингдек, тарихчи олимлар К.Шониёзовнинг “Қарлуқ давлати ва қарлуқлар”, 
А.Асқаровнинг “Ўзбек халқининг этногенези ва этник тарихи”, Ҳ.Бобобеков, М.Содиқов, 
М.Миркомиловларнинг “Тошкент тарихи”, А.Зиёнинг “Ўзбек дадлатчилиги тарихи”, 
З.Муқимовнинг “Шайбонийлар давлати ва ҳуқуқи” китобларида ҳамда О.Бўриевнинг “ХIV–
ХV асрлар манбаларида Тошкент шаҳри ва вилояти ҳақида маълумотлар” мақоласида 
маълумотлар берилган. 

Шунингдек, Тошкент шаҳри ва вилояти топонимлари муаммоларига оид тадқиқотлар 
- Н.Г.Маллицкийнинг “Тошкент маҳаллалари ва мавзелари”, Ш.Пўлатовнинг “Мавзелар ХХ-
аср боши (карта-схема). – Тошкент”, Т.Нафасовнинг “Ўзбекистон топонимларининг изоҳли 
луғати”, С.Қораевнинг “Географик номлар маъносини биласизми?”, Х.Бўриеванинг 
“Тошкент шаҳри ва вилояти топонимлари муаммолари” каби асарлари ҳам Тошкент 
шаҳрининг иқтисодий, маданий, сиёсий тарихини ёритишда муҳим аҳамият касб этади. 

3. Тадқиқот натижалари: 
Шош (Тошкент) воҳаси ўрта асрларда Мовароуннаҳрдагина эмас, балки мусулмон 

оламида ҳам салоҳиятли ҳисобланган. Бу даврда Мовароуннаҳрнинг иқтисодий – ижтимоий 
ҳаёти ва аҳоли ўртасида содир бўлган этник жараёнлар Сирдарё соҳиллари ва мазкур 
дарёнинг шимолидаги ҳудудлари билан узвий боғлиқ бўлган. Чунки тарихий манбаларда 
турли даврларда Чоч, Шош ва Тошкент деб номланган воҳа Мовароуннаҳрнинг Бухоро, 
Самарқанд, шунингдек Қашқадарё ва Сурхондарё воҳаларини Еттисув ва Шарқий Туркистон 
шаҳарлари билан алоқаларида муҳим ўринда турган [2,166].  

Хусусан, IX-X асрларда Шош Мовароуннаҳрнинг йирик иқтисодий ва маданий 
вилоятига айланган. Шош шаҳарлари дашт ва тоғ туманларига бориладиган транзит 
йўлларда жойлашган эди. Бу карвон йўллари Бухоро ва Самарқандни, Шош ва Илоқ 
марказларини Фарғона водийси билан боғлаган. 

Бу даврда воҳанинг қишлоқ аҳолиси асосан деҳқончилик билан шуғулланиб келган. 
Шош воҳаси хўжалигида чорвачилик ҳам муҳим аҳамиятга эга бўлган. Шаҳарлар ва йирик 
қишлоқлар аҳолиси ҳаётида ҳунармандчилик асосий ўринни эгаллаган. Шош ва Илоқ 
воҳаларида қадимдан ҳунармандчилик бирмунча ривожланган эди. Ўрта асрлар давомида 
ҳунармандчиликнинг турли соҳалари (кулолчилик, темирчилик, заргарлик ва бошқ.) кенг 
тараққий этган. Ҳунармандчиликка керакли хомашёларнинг кўпчилиги Шош ва Илоқ 
воҳаларининг ўзида мавжуд бўлган. 

Бу даврда Шош воҳасида ташқи савдонинг ривож топишида Буюк Ипак йўлининг 
аҳамияти жуда катта бўлган. Ипак йўлининг тармоқлари Шош ва Илоқ воҳаларидан ўтган. 
Бу йўл орқали маҳаллий аҳоли шарқда Хитой билан, шимоли – ғарбда Сирдарёнинг қуйи 
оқимлари, Орол денгизи ва Волга бўйларидаги халқлар билан, ғарбда эса Мовароуннаҳр 
орқали Афғонистон, Ҳиндистон, Эрон ва Олд Осиёдаги барча йирик мамлакатлар билан 
доимий алоқада бўлишган [3,44]. 

Манбаларда Шош вилоятида 30 га яқин, Илоқда 13 та йирик шаҳар мавжудлиги қайд 
этилган. Араб географлари Шошда 25 ёки 27 та, Илоқда 13 та шаҳар мавжудлиги ҳақида 
маълумот беришган. Истаҳрий Шошда 27 та, Илоқда 14 та шаҳар борлигини қайд этган. 
Араб географи Ал-Муқаддасий (940-1000) эса Шошда 34 та, Илоқда 14 та шаҳар 
мавжудлигини таъкидлаган. 

Воҳанинг қулай географик ва халқаро савдо йўллари кесишган ҳудудда 
жойлашганлиги унинг иқтисодий-маданий жиҳатдан гуллаб-яшнашига ёрдам берган. IX-XII 
асрдаги юксалиш кенг миқёсдаги савдо-иқтисодий ва маданий тараққиётга йўл очган [4,37]. 

Х аср охири – ХII аср ўрталарида Шош Қорахонийлар давлати таркибига кирган. Бу 
даврдан бошлаб Шошда туркий тилнинг мавқеи анча ошган. ХI асрдан бошлаб шаҳар яна 
бир янги ном билан – Тошкент деб аталган. Шаҳристон ва аркка эга бўлган бу шаҳар IХ-ХII 

асрларда нафақат воҳанинг маъмурий маркази, шу билан бирга Мовароуннаҳрнинг савдо – 
ҳунармандчилик ва маданий марказларидан бири сифатида ҳам ном қозонган эди. 

Воҳа аҳолисининг этник хусусиятларига тўхталадиган бўлсак, илк ўрта асрларда Чоч 
воҳасига туркий этник қабилаларнинг келиши, айниқса Чочнинг Турк ҳоқонлиги таркибида 
бўлиши, унинг маданияти ривожига катта таъсир кўрсатган. Бу жараён ушбу маконда турк-
суғдий этномаданий ҳудуднинг шаклланишига олиб келган. Чоч эроний тилли аҳолининг 
туркийлашиш жараёни жадал кечган масканга айланади. Бу жараёнлар айниқса археологик 
материалларда яхши кузатилади ва ёзма манбалар орқали ҳам тасдиқланади.  

Мовароуннаҳр ва унга туташ минтақаларда маҳаллий суғдий ва туркий (ху, ди, рунг, 
ҳунн, туро қабилалари) аҳолидан ташқари VI-VIII асрларда келиб ўрнашган туркий этник 
гуруҳлар шунчалар кўп эдики, уларнинг номлари ёзма манбаларда аз, уз, арғун, тухси, яғмо, 
дуғлат, қарлуқ, чиғил, халач, туркаш, қанғли, қипчоқ, ўғуз ва бошқалар кўрсатилган. Уларга 
қадар ҳам, масалан, хиёнийлар билан бирга ҳунн, аз, уз, тухси, турк, калтатой, мусобозори 
каби туркий қабилалар кириб келишган. Уларнинг аксарияти Ўрта Осиёнинг Амударёгача 
бўлган ҳудудларига жойлашиб, маҳаллий аҳоли билан аралашиб яшашган [5,128]. 

IX-XII асрларда Мовароуннаҳрда иқтисодий ва маданий жиҳатдан тараққий этган 
Шош, Тошкент воҳасида ўзига хос, ниҳоятда қизғин этник жараёнлар содир бўлиб, туркий 
тилли ва форсийзабон турғун аҳоли ўтроқ, ярим ўтроқ ва кўчманчи тарзда яшаб, ўзбек 
элатининг шаклланишига ўзларининг салмоқли ҳиссаларини қўшиб, ўзбек халқининг этник 
таркибидаги энг асосий компонентлар сифатида салоҳиятли ўринга эга бўлишган. 

Чингизхон империяси таназзулга учраб, Чиғатой давлати вужудга келгач, уни ҳарбий 
жиҳатдан ҳимоя қилиш учун ҳар бири минг уйли турк-мўғуллар қабилалари Ўрта Осиё 
ҳудудларига келишган. Улар барлос, жалойир, қовчин ва орлот қабилалари эди. Жумладан, 
жалойирлар Тошкент воҳасининг Ангрен ҳавзасига келиб ўрнашишган [6,112].  

ХV аср иккинчи ярмида Мовароуннаҳрда бошқарув тизими Амир Темурнинг бошқа 
ўғли Мироншоҳ авлодлари, аниқроғи Султон Абусаид ва унинг ўғиллари ҳукмига ўтади. 
Унда Тошкент вилояти дастлаб Султон Абусаид, унинг вафотидан кейин, аввалига катта 
ўғли Султон Аҳмад мирзо (ваф.1494), сўнгра кичик ўғли, яъни Фарғона ҳукмдори Умаршайх 
мирзо (ваф.1494) тасарруфида эди. 

Худди шу даврда Мўғулистон хони Туғлуқ Темурхон зурриётидан бўлмиш Юнусхон 
(1468-1487) темурий ҳукмдор Султон Абусаиднинг саъй-ҳаракати билан Мўғулистонда 
хонлик тахтини эгаллади. Юнусхон учта қизини Абу Саиднинг учта ўғли – Султон Аҳмад 
мирзо, Султон Маҳмуд мирзо, Умаршайх мирзога турмушга беради. Мўғулистон хони 
Юнусхон ва Темурийлар ўртасида 1485 йили Шоҳрухияда тузилган сулҳ шартига кўра 
Тошкент вилояти Юнусхонга берилади [7,296]. 

Тошкент вилояти ўша пайтдан бошлаб, то Шайбонийлар ҳукмронлиги ўрнатилгунга 
қадар Мўғулистон таркибига кирган. Уни дастлаб Юнусхон, вафотидан (1487) кейин эса 
ўғли Султон Маҳмудхон бошқарган. Тошкент шаҳри қисқа муддат, 1485–1503 йиллар 
оралиғида, хоннинг қароргоҳи шу ерда бўлгани учун, Мўғулистоннинг сиёсий-маъмурий 
пойтахти мақомини олди. 1501-1502 йилларда Заҳириддин Бобур Тошкентга улуғ хон тоғаси 
Султон Маҳмудхон ҳузурига ёрдам олиш ниятида келган ва маълум вақт шу ерда яшаган 
[8,197]. 

Темурийлар хонадонидаги бошбошдоқлик авжига чиққач, Муҳаммад Шайбонийни 
1499-1507 йилларда Мовароуннаҳрни тўла ўз қўлига киритди [9]. Заҳириддин Бобур 1511 
йили охирги марта Мовароуннаҳрни олишга жазм қилиб, баҳорда Ҳисорни, ёзда Бухорони, 
октябрь бошида Самарқандни эгаллайди. Мазкур сиёсий ўзгаришларда Тошкент вилояти ҳам 
Бобур ихтиёрига ўтган ва у Тошкент шаҳрини бошқаришни амир Аҳмад Қосим кўҳбарга 
топширган. Бироқ 1512 йил Убайдулла Султон бошлиқ шайбонийлардан мағлуб бўлиб, узил-
кесил Кобулга қайтади. Бобур Самарқанддан кетгач, шайбонийлар лашкари Тошкентни 
қамал қилади ва Бобур тарафдорлари шаҳарни ташлаб кетишга мажбур бўладилар [10,107]. 

Шайбонийлар давлатини қайтадан қўлга киритиб уни сақлаб қолган шахслардан бири 
Муҳаммад Шайбонийхоннинг жияни, аскарбоши ва давлат арбоби Муҳаммад Султон ўғли 

Убайдуллахон (1484-1539) Биринчидир [11,46]. Убайдуллахон бошлиқ шайбонийлар 
Мовароуннаҳрни қайтадан қўлга киритгач, ўша вақтда Тошкент ва Туркистон ҳокими бўлиб 
турган (1510) Абулхайрхоннинг ўғли, Улуғбек Мирзонинг эса қизи Робия Султон бегимдан 
туғилган невараси Абулхайр, кунияси - Суюнч Хожахонни Самарқандга келиб, «ўзбек 
қабилаларининг янги хонлар хони», деб эълон қилиб хутба ўқиттирдилар. У 1512 йилгача 
Олий Хон бўлиб турди. Кейинчалик бутун минтақани Бобурдан қайтариб олингач, дастлаб 
Убайдуллахон ўзини Олий Хон деб эълон қилди. Аммо Ясо қонунларига биноан сулоладаги 
энг ёши улуғи Кучкунжихонга ушбу мансабни бўшатиб берди. Унинг укаси Суюнч Хожахон 
эса қайтадан Тошкент ва Туркистон ҳокимлигини олиб у хоннинг валиаҳди (қаълаға) этиб 
тайинланди [12,75]. 

1550 йилда Абдулазизхоннинг вафот этиши билан хон кўтарилган Муҳаммадёр 
Султон ҳокимиятни ўз қўлида тутиб туришга ожизлик қилади. Шу вазиятда 1551 йилда 
Тошкент ва Туркистон ҳокими бўлиб турган Бароқхон ва Самарқанд ҳокими бўлиб турган 
Абдулатифхон ўртасида Бухоро тахтини эгаллаш учун иттифоқ тузилиб ҳарбий ҳаракатлар 
бошланди. Натижада 1554 йилда Бароқхон Навруз Аҳмадхон номи билан (1552-1556) 
Самарқанд тахтига ўтиради [13,238]. Кейинчалик улар итгифоқига Султон Саид 
Муҳаммадиёр Султон ва Бурхон Султонлар ҳам қўшилиб, Насаф, Кармана, Миёнколни қўлга 
киритиш учун кураш бошлайдилар. Миёнколда ҳукмронлик қилиб турган Искандархон 
(Абдуллахон Иккинчининг отаси) эса душманга зарба уюштирмасдан Карманани ташлаб 
Амударёдан Балхга ўтиб кетади. Ана шундай оғир кунларда 18 ёшли Абдуллахон тарих 
майдонига чиқиб Кармана қалъаси мудофаасини уюштиради ҳамда уни 12 кун мобайнида 
иттифоқчилардан ҳимоя қилгач, улар билан сулҳ тузишга эришиб, ўзининг тарафдорлари 
билан Балхга чекинади. Аммо 1551-1556 йилларда Абдуллахон Мовароуннаҳрни қўлга 
киритиш учун қаттиқ кураш олиб боради. 1556 йилда Туркиядан мадад олиб турган Навруз 
Аҳмадхон вафот этади. Бундан фойдаланган Абдуллахон ўз қўшинлари билан Амударёдан 
ўтиб ўзининг ота мерос юрти Миёнколни жангсиз (кейинроқ Шаҳрисабзни ҳам) эгаллайди 
[14,111]. 

Иккинчи босқичда шайбонийлар давлатида гарчи икки хон ҳукмрон бўлсада, амалда 
улар расмангина хон бўлиб, барча ҳокимият Абдуллахоннинг ўз қўлида тўпланган эди. 
Абдуллахон иттифоқчилар ўртасидаги низо ва жанжаллардан ҳам усталик билан 
фойдаланади Бобо Султон ва Абдулатифхоннинг ўғиллари Гадой Султон, Жувонмардали 
хонлар ўртасидаги Самарқанд учун бўлган низолардан фойдаланиб Бобо Султон ҳамда унга 
ёрламга етиб келган Дарвешхон (Навруз Аҳмалхоннинг ўғли) қўшинларини Илон ўтди 
мавзеида тор-мор келтиради. Бу жойда Абдуллахоннинг 30 минг аскари Дарвешхон ва 
Бобохонларнинг 50 минг аскари билан жанг қилганлиги ҳақидаги (насх хати билан ёзилган 
мармар лавҳада султонларнинг 400 минг қушини деб кўрсатилган) ёдгорлик ўрнатилган 
[15,237]. 

Бу даврда Туркия мамлакати ўзининг Эронга нисбатан олиб бораётган сиёсатида Ўрта 
Осиё ҳукмдорларидан фойдаланиш ҳамда ўзининг бу ерлаги таъсирини кучайтириш 
мақсадида шайбонийлар даалатининг ички ишларига аралашиб Абдуллахонга қарши бўлган 
Навруз Аҳмадхон унинг ўғилларига кўмаклашиш мақсааида замонавий милтиқлар (туфанг) 
билан қуролланган Турк (Рум) аскарлари воситасида ёрдам кўрсатаётган эди [16,94]. 

Хусусан, ХVI асрда Шайбонийлар даврида Тошкент ҳокими Суюнчхожахон 1526 
йилда вафот этгач, унинг кичик ўғли Наврўз Аҳмадхон ибн Суюнчхожа (Бароқхон) Тошкент 
ҳокими (1525-1551) сўнгра Мовароуннаҳр хони (1551-1556) бўлди. У ёшлигида Восифийдан 
шеърият, мусиқа, ашула, вазн ва назмдан таълим олган. Айни вақтда чавандозлик ва ҳарбий 
машқлар билан кўпроқ шуғулланган. Бароқхон ХVI аср ўрталарида Бухоро хонлигида 
кучайиб кетган феудал курашдан фойдаланиб, Мовароннаҳрни қўлга киритиб олди. Сўнгра 
қўшин билан Шайбонийхоннинг жияни Муҳаммад Раҳимни Бухоро устига отлантирди. 
Лекин Муҳаммад Раҳим йўлда тўсатдан вафот этди. Унинг ўғли Бурхон султон отасига 
қарашли ҳарбий қисмлар ва мулозимлари билан Бухоро остонасига етиб келди. Айни шу 
вақтнинг ўзида Бароқхон Тошкентдан, Абдулатифхон эса Самарқандда Бухоро устига қўшин 

тортиб, охир-оқибат уни эгалладилар (1540). Бароқхон Бурхон султонни Бухорони 
бошқаришда вақтинча ҳукмдор бўлиб турган Муҳаммадёр султонга шерик қилиб қўйди. 
Иттифоқчилар (Бароқхон ва Абдулатифхон) Бурхон султонни ҳам ўзларига қўшиб Миёнкол 
ҳукмдорлари Искандархон ва Абдуллахонга қарши юриш бошладилар. Абдуллахон 
миёнколни Бароқхонга қолдириб, Балхга кетишга мажбур бўлди ва у ердан туриб амакиси 
Балх хони Пирмуҳаммадхоннинг ёрдами билан Бароқхонга қарши уч марта (1553,1554,1555) 
қўшин тортди, лекин ҳар гал мағлубиятга учради. Бароқхон Абдуллатифхон вафотидан 
кейин 1551 йилда Самарқандни ҳам эгаллади [17,79]. 

Шундай қилиб, 1551-1556 йиллари Бароқхон Мовароуннаҳрни Наврўз Аҳмадхон 
номи билан идора қилди. У ўз номидан пул зарб эттирди. Мовароуннаҳрнинг кўпгина 
шаҳарларида унинг номи хутбага қўшиб ўқилди. У ободончилик ишларига эътабор берган, 
мадрасалар қурдирган (Бароқхон мадрасаси - 1531 - ХVI асрнинг 2-ярми). Бароқхон 1556 
йилда Зарафшон дарёсидан бошланган Дарғом каналининг бош иншооти – Равотхожа 
тўғонини тузаттириш учун келган ва шу ерда тўсатдан вафот этган. Унинг даврида 
Мовароуннаҳр билан Яқин ва Ўрта Шарқ мамлакатлари, Ҳиндистон, Хитой, Сибир ўртасида 
савдо-сотиқ, элчилик муносабатлари ривожланган. [18,205]. 

4. Хулосалар: 
XV асрнинг охири – XVI асрда ва кейинчалик Тошкентнинг мавқеи анча ошди. 

Иқтисодий ва маданий юксалиш бу шаҳарнинг бошқа ҳунармандчилик ва савдо марказлари 
билан алоқаси жонланганидан, шунингдек, қурилиш ишларининг ривож топишида намоён 
бўлди. Бароқхон мадрасаси, Кўкалдош мадрасаси сингари катта мадрасалар XVI асрда ўзбек 
султонлари даврида барпо этилган. Бу бинолар ҳозирги кунгача сақланиб қолган. 

Тошкент шу атрофдаги вилоятнинг маъмурий бошқарув ва иқтисодий ҳаёт, ички ва 
ташқи савдо маркази, бошқа шаҳарлардан, ғарбий ва шарқий вилоятлардан келадиган карвон 
йўллари туташган жой эди. Тошкент XVI асрдаёқ аҳоли анча зич жойлашган шаҳар бўлиб, 
аҳолининг катта қисмини савдогарлар ва ҳунармандлар ташкил қиларди. Айниқса, кейинги 
асрлардан бошлаб Тошкентнинг мавқеи янада ошди. 

Бугунги кунда Тошкентда қурилаётган Ислом цивилизацияси маркази 15 та хорижий 
муассасалар билан ҳамкорликни йўлга қўйган. Мазкур даргоҳ аждодлар тарихидан сабоқ, 
меросидан таълим оладиган табаррук маскан бўлади. Тошкент тарихи, Қуръон, ҳадис ва 
хаттотликни ўрганиш йўлга қўйилади. Марказ ёш авлодни ватанпарварлик, одамийлик, 
эзгулик туйғулари асосида, илмсевар инсонлар этиб тарбиялашда беқиёс манба бўлиб хизмат 
қилади [19]. 

